
[image: image]


[image: images]

Kristofer Uppdal

Dansen gjenom skuggeheimen

Sjugur Rambern

Med forord av Leif Mæhle


© 2012 H. Aschehoug & Co. (W. Nygaard), Oslo

www.aschehoug.no

Tilrettelagt for eBok av eBokNorden, Oslo 2012

ISBN 978-82-03-35406-9

[image: image]


Innhald



	 
	Forord



	I
	Unge gjentur singlar med sylvbjøllur



	II
	Spelol og lagethans



	III
	Innstiget hjå Stål Stålsson



	IV
	Han er som ein stor vengjevid fugl



	V
	Kven tru, blir sterkast



	VI
	Uvêr i hugen



	VII
	Fram, og lukt mot stupet



	VIII
	Bakken er sleip etter regnet



	IX
	Gjentune blinkar mot gutane



	X
	Rallarane og posetivspelaren



	XI
	Dansen gjenom skuggeheimen



	XII
	Bøndene kjøyrer framum 



	XIII
	Ein holmgang millom to sjeler



	XIV
	Dei gule troll-ljos



	XV
	Rambern stig inn i himlen sin



	XVI
	Det logande sverdet over han



	XVII
	Gjenom fallgarden



	XVIII
	På reis inn mot Innbranna



	XIX
	Ulukka i tunnelen



	XX
	Attmed kongro-veven



	XXI
	Mor til Innbranna



	XXII
	På Vola høgd



	XXIII
	Agitatoren



	XXIV
	Dei ynskjer å streike



	XXV
	Dei helsar jarnbanetoget



	XXVI
	Inn gjenom gloheite –





Forord

Dansen gjenom Skuggeheimen
– tittelbandet og femte boka i romanserien

Romanen Dansen gjenom skuggeheimen var det første bandet Kristofer Uppdal (1878-1961) fekk ferdig av det som han seinare bygde ut til ei 10-bands romanrekkje om rallaren. Men i den episke samanhengen i den fullførte romansyklusen blir dette tittelbandet den femte delen. Boka kom ut første gongen i 1911. Det kom ei ny og noko omarbeidd utgåve av romanen i 1921, i samband med oppbygginga og utvidinga av verket til det forfattaren sjølv (i «Forord» til Herdsla) har kalla «ein storroman, med sams perspektiv mot arbeidarrørsla». I det same forordet heiter det òg at dei tre romanane som kom ut først – Dansen gjenom skuggeheimen, Trolldom i lufta og Røysingfolket – «var nærmast utkast, og er sidan umarbeidd. Og det er dei nye umarbeidde utgåvur, som gjeld som millomledar i syklusen, ikkje dei eldre». I samsvar med det forfattaren seier her, var det mest naturleg å leggje den omarbeidde utgåva frå 1921 til grunn når denne tittelboka i serien no kjem ut på nytt (slik som også dei andre nyutgåvene i romansyklusen byggjer på versjonane frå perioden 1919–24). – Nokre opplagde trykkfeil er retta, og ortografisk er aa endra til å.

Dansen gjenom skuggeheimen vart straks eit gjennombrot for Kristofer Uppdal som romanforfattar. Han var 33 år gammal, og bondesonen frå Inn-Trøndelag hadde alt da eit mangslunge liv bak seg. Han hadde vore gruve- og anleggsarbeidar, fagpolitisk tillitsmann og i fristundene diktar (fire diktsamlingar og ei bok med forteljingar – Ved Akerselva).

I eit brev til Arne Garborg frå (14.06) 1904 gir han eit konsentrert sjølvbiografisk riss som viser aktivitet og livsengasjement utanom det vanlege hos den unge Uppdal:

«Eg er elles kroppsarbeidar og 26 år. No er eg på jarnbanearbeid på Hell-Sunnan, fyrr hev eg arbeid på vegarbeide, i grubor, hev grave gryfter og teke nybrot, hev vore timberhoggar og teglsteinarbeidar, kjørekar i ein småby, eg hev gjort alt arbeid som må gjerast på ein bondegard, eg hev reist og samla tingarar til blad, selt bøker, ja eg hev sogar vore fast medarbeidar i eit blad. Eg hev gått tvo høgskuleskeid i Noreg, hev vore eit år på Askov høgskule i Danmark, og hev gjenge i otte månar og svolte i Oslo. Heile tida hev eg lese og skrive i småstundene. Eg hev skrive fleire arbeid som eg hev brent upp, men hev likevel liggjande 6 arbeid, som med litt omvøling kan utgjevast.» (Kristofer Uppdal: Tretten brev. Ved Ove Bakken, Trondheim 1972.)

I åra fram til 1910 kom Uppdal til å arbeide på fleire jernbane- og veganlegg rundt om i landet. Det var eit tungt slit – og attpåtil vart han ofte sitjande på brakkerommet og skrive til langt på natt. I eit seinare brev til Garborg («Øvre Rjukan, Brakke 5 den 12-3-10») gir han uttrykk for korleis han opplevde denne situasjonen (Garborg har sendt han ein attest i høve ein stipendsøknad):

«Fær eg ikkje stipendium lyt eg likevel på eikor vis sjå å ta meg fri frå arbeide ei tid. Dette kroppsarbeide eg driv er av det tyngste som finst. Og so brakkelivet er ikkje gildt. Tunne bordskjol. Um ein eldar so det i øvrekøya ’punn take er so heitt som i eit ’romersk dampbad’, so er det so kaldt på golve, at veden ved omnen, og skorne frys fast til golve.»

Det er lett å sjå at i Dansen gjenom skuggeheimen, dette første større episke verket, har Kristofer Uppdal bygd på mykje av det han sjølv hadde opplevd som anleggsarbeidar og omflakkande rallar. Arbeidsliv, miljø og sosiale grupperingar og motsetningar i romanen må ein gå ut frå ligg nær opp til det forfattaren sjølv hadde røynt. Ja, jamvel rallaren med kunstnardraum – Sjugur Ramberns visjon og ønske om å skapa eit kunstverk som skulle vera ei framstilling av rallarens og arbeidarens liv og utviklingsveg, også dette har ein bakgrunn i det sjølvopplevde hos anleggsarbeidaren og diktaren Kristofer Uppdal. Dei skarpe og levande skildringane av personar og episodar og det intenst lyriske i mange avsnitt i Dansen gjenom skuggeheimen– dette fekk mange lovord hos kritikarane, og det må ein tenkje seg hadde samanheng med at Uppdal i denne første romanen kunne utfalde seg i eit stoff som stod han personleg nær på fleire måtar. Likevel er romanen rein fiksjon, ikkje eigentleg sjølvbiografisk.

Dansen gjenom skuggeheimen er enkel i handling og episk struktur, med klare personkonstellasjonar og tematiske spenningsfelt. Gjennom ei bygd (i Nord-Trøndelag, vil ein gjerne tenkje seg) skal det byggjast jernbaneline, og den sommaren da dette arbeidet går føre seg, kjem det mange anleggsarbeidarar til bygda. Ein av desse, Sjugur Rambern, blir den sentrale personen i romanen, den som hendingane og handlinga kjem til å røre seg om; på tittelbladet i 1921-utgåva står namnet hans (i parentes) som undertittel på romanen. Jernbaneslusken skaper uro i det statiske bondesamfunnet, og klassemotsetnaden og konfrontasjonen mellom rallar og bonde blir eit av dei vide sosiale spenningsmotiva i boka. Ei vidareføring av dette igjen er den gryande arbeidarrørsla, den politiske organiseringa og kampen som byrjar å koma i gang i slutten av romanen (og meir i 1921-utgåva enn i 1911-versjonen).

I denne sosiale og politiske konflikten får hovudpersonen Sjugur ein dobbel funksjon – han blir både eit skjerpande og eit forsonande element. Kjærleiksforholdet mellom Sjugur og storbondedottera Innbranna Røysing berrlegg nok klasseskilnader og sosiale motsetningar, men ein må sjå det som noko meir enn eit trivial-romantisk kjærleiksmotiv. Denne kjærleikshistoria er uttrykk for ein sentral idé i mykje av Kristofer Uppdals dikting: erotikken som suveren, skapande kraft i tilværet, sterkare jamvel enn sosiale spenningar. Når Uppdal i forordet til Herdsla gir bøkene i syklusen kvar sine tematiske stikkord, får romanen Dansen gjenom skuggeheimen nemninga erotikken. Skildringa av den spenningsfylte, men intense kjærleiken mellom Sjugur og Innbranna har ein varme og valør som spreier seg også til andre scenar og skildringar i romanen. Slik positiv framstilling av kjærleiken mellom mann og kvinne møter ein ikkje andre stader i romanserien. Men si aller sterkaste poetiske utforming av eros-kreftene har Kristofer Uppdal gitt i eit dikt – «Bloddrope-trall» (1919).

I episk samanheng representerer romanen Dansen gjenom skuggeheimen ei sideline i syklusen, ei line som får sitt framhald med Røysingfolket (1914 og 1923), der vi møter Sjugur og Innbranna som mann og kone på Røysing. Sjugur dukkar også opp nokre stader i «hovudlaupet» i romanserien, i den episk-kronologiske rekkjefølgja første gongen i Stigeren– «Ein femtan-års gut på middels storleik og med eit rovfugl-andlet» (s. 160). Seinare er han også med i den harde marsjen i snøstormen over fjellet i Trolldom i lufta, og så kjem han inn att i siste bandet, Herdsla, der mange av trådane i verket samlast.

Når det gjeld endringane frå første til andre utgåva, er dei av liknande slag som dei Uppdal gjorde med Trolldom i lufta da han sende ut andre utgåva av den. Dels er det ein del mindre forandringar av språkleg og stilistisk art, somme stader avsnitt tekne ut eller nye putta inn. Også her er eit hovudføremål å skapa meir samanheng i romanserien, dra inn personar frå andre verk og slik gjera linene over til menneske og hendingar i andre delar av syklusen tydelegare.

Ei anna endring frå første til andre utgåva er at talet på kapittel er auka frå 14 til 26. For det meste har dette skjedd på den måten at mange kapittel har vorte splitta opp i både eitt og fleire nye, som har fått eigne overskrifter. Til dømes har kapittel 8 i 1911-utgåva («Gule trollljos») i 1921-utgåva vorte til kapittel 14 («Dei gule trollljos»), 15 («Rambern stig inn i himlen sin») og 16 («Det logande sverdet over han»). Føremålet med denne kapittel-inndelinga og dei nye overskriftene har nok vore å skapa betre oversyn og dermed tydelegare samanheng i romanen.

Eit par stader er det meir gjennomgripande omarbeidingar i 1921-utgåva. Den eine gjeld Sjugurs tur til «Den lystige staden» (i den nye utgåva kapittel 17 – «Gjenom fallgarden»), som har fått fleire tillegg og utvidingar. I den nye versjonen treffer Sjugur fleire personar frå andre bøker i syklusen – jamvel titlane på eit par av dei andre romanane blir nemnde! («Den framande flotnar i minnet hans Rambern. Det var den Store Ås, Lensmannsdreparen, som Rambern kjende frå Stigeren og Kongen.») – På den måten prøver forfattaren å binde Sjugur og handlinga i romanen sterkare til resten av serien.

Meir omfattande er likevel endringane i slutten av boka. I førsteutgåva flyttar Sjugur og Innbranna bort frå bygda. Dei slår seg ned ved eit anna anlegg og giftar seg utan at far til Innbranna har gitt samtykke. Det blir da brot med Røysing-bonden. Men heilt til slutt kjem det eit brev frå han, og det blir forsoning mellom Sjugur og Innbranna og foreldra hennar. I den nye utgåva flyttar ikkje Sjugur og Innbranna bort frå bygda da dei oppdagar at ho skal ha barn. Og scenen der jernbanelina er ferdig og toget blir helsa velkome, er no lagd til den bygda der handlinga elles går føre seg, medan dette i 1911-utgåva skjer i den bygda Sjugur og Innbranna hadde flytta til.

*

I 1979 vart det laga ein film på grunnlag av romanen Dansen gjenom skuggeheimen. «Rallarblod» er tittelen på filmen. Erik Solbakken hadde ansvar for manuskript og regi, og Nils Ole Oftebro og Ragnhild Hilt spela hovudrollene som Sjugur og Innbranna.

Leif Mæhle



I

Unge gjentur singlar med sylvbjøllur

Eit lite kott. Ei seng med eit myrkt, slite åklæde. Og eit brunt sundrispa bord med namn og render, skorne i veden. På kvar sin krakk attmed bordet sit to karar. Den eldste er umlag seks og tjuge år. Den yngste attan. Båe er skjorte-erma.

Den eldste har brun arbeidsbukse, er medels av storleik og sterk. Det verbarka, langrunde andlet har høg panne under eit stort brunt hår, ei kvass nase, som er breid millom dei store sjøgrøne augo. Dei myrkraude lippur er knipne saman. Under nasa er litt brunt skjegg.

Han målar eit kvinnfolk på eit leret.

Den yngste har svart helgebukse, er grannvaksen og raudleitt, har djupblå augo, og ljost hår som heng i lokkar ned over den breide panna.

Han stoppar ei hose.

Målaren legg frå seg penselen. Dei senesterke hender tvinnar bartane.

– Det her er gamallkjærasten min, ordar han frampå, og syner fram biletet.

Hosestopparen gyner upp, med sitt barnslege andlet.

– Kva segjer du, Sjugur! Eg trudde ho var kjærasten din no – som før. Har du inga no då?

– Jaja menn! Ei gamall enke! Sjugur Rambern har djup klang i mælet.

– Du lyg truleg no! Hosestopparen dreg upp overlippa og syner tanngarden.

Målaren skjek hovudet.

– Nei nei! Det er ei gamall enke eg mest held meg til no. Gamla skal bli kjerringa mi. Han smålær spotsk.

Hosestopparen forstår ikkje Rambern lenger. Rambern driv truleg berre gjøn med han.

– Ei gamall enke? Og ho skal bli kjerringa di? jatlar han med han. Båljørn har ei tunn røyst, sår og mistrøystig i klangen.

– Javisst! Rambern bannar på det er sant.

Hosestopparen byrjar tru han.

– Er ho fælt gamall? spør han.

– Jøss ja! Men ikkje stygg.

– Nei elles tek du vel henne ikkje?

– Du er ein tull, Båljørn! Trur du ein spør etter vænleiken, du! Når ein gifter seg!

– Kva anna spør ein etter?

Sjugur Rambern læst ikkje høyre.

– Nei var-det-likt, stygg er ikkje Gamla mi! Um ho ikkje er so pæn som ho Innber. Han peikar på biletet.

– Det er jamenn ei vakker ei! roser Båljørn. Og Båljørn skrymtar ikkje. Dei djupblå augo stanar i undring på biletet.

– Vakker, ja! Sjugur Rambern lufter den brune hårtenna. Det bivrar og blenkjer i det sjøgrøne djup i augo. Som av sillstimar i sjøen.

– Du Båljørn skulde berre set den gjenta. Store min, so vakker ho er!

– Kvifor tek du ho ikkje då?

– Det er meir enn eg kan svara på.

Båljørn undrest på um Sjugur driv og ertar han.

– Eg trur du er glad i ho enno, eg! smiler han tosken.

– Trur det mest sjølv og!

– Og lel tek du ho ikkje? Du er ein snodig skruv. Båljørn likar ikkje Sjugur apest med han.

– Det var Gamla ser du!

Rambern lyfter nakken og sukkar:

– Ho held av meg enno, ho Innber!

– Er det den fyrkjungen du målar, det?

Rambern nikkar.

– Er ikkje Innber herleg namn?

Båljørn smålær. Sjugur Rambern er ikkje god å bli klok på

Sjugur har kunstnarlyndet, er veik og sterk, lik ein kunstnar. Og er lunfengd som kastevinden. Snart er Sjugur uver, snart barnsleg og blikstill. Båljørn tek seg i at han rett som det er finn eitkvart nytt hjå Sjugur. Båljørn smiler. Og sola sleikjer blåhimlen i augo. Han sit med hosa i handa, og grunar.

Ei djup togn legg seg kring dei to. Men so brenn Båljørn ut med tanken.

– Blir truleg bra millom deg og Innber?

– Aldri! Du veit – gamla!

– Tull! Trur ikkje slikt!

Sjugur Rambern talar no meir til seg sjølv, enn til hin.

– Bra gamla og! Jaja menn! Snild er ho, god er ho! Ho siklar so etter ein mann.

Rambern flirer. Han plar gjera det er han uglad.

Han legg tjukt med farge på leretet.

– Nei eg kan ikkje svike Gamla. Er nok med dei eg har svike. Meir enn nok.

– Har du narra so mange, du?

– Har mest ikkje tal på dei.

Rambern øyglar kring seg i romet. Alt er utriveleg. Kottet er myrkt og svart. Loft og vegger syner nok dei har vore måla eingong, men er no grå og gårute av røyk. Breddmed omnen ein haug med våte arbeidsklæde, og dei gjev frå seg ein stinn rå-eim, og fyller romet med muggi lukt som frå ein kjellar. Ei trund og feit blåglinsande fluge set seg på biletet. Fluga spralar med føter som granne trådar, med trøytnar fort.

øyglar: stirrer utilfreds.

Rambern bannar. Fluga ligg midt paa dei myrkraude lippur til Innber. Styggmagta! Skjæme ut biletet! Rambern klorar med peikefingeren fluga burt, og bannar att over flugekrypet.

– Stakar Innber! styn han, og gleimar mot Båljørn.

Båljørn har ikkje røynt elskhug, og kan difor ikkje forstå kjenslune hans Sjugur. Men so som Båljørn er, har Sjugur eingong vore. Han minnest den tida, elskhugen var eit roseraudt umheng fyre framtidshimlen. No er umhenget rivna, og himlen hans er ikkje blå og skir lenger.

Båljørn har det ant um med hosa. Han smålær. Ei lita myrk og rundlagd gjente kikar inn i hugen. Ho helsar med kjeungkåte sprett. Han vil aldri narre ho Dåråt. Han tok ikring henne ein kveld. Ho dåma so friskt. – Å ja, Dåråt ja!

– Stakar Innber! styn Rambern. Bringa lyfter seg, stor og kuven.

– Ho held av meg enno, ho Innber.

Han skrattar, og den tette hårluggen rister. Han synest rett synd på ho Innber. – Stakar! sukkar han, og skrykkjer panna.

Båljørn bryr seg ikkje um å svara. Sjugur blir ei gåte han ikkje løyser. Og elles har Båljørn ho Dåråt i hugen.

– Å Dåråt, Dåråt! mys han.

– He? Sa du eitkvart? spør Rambern. Han målar girugt. I augo sym sillstim etter sillstim. Han tek seg røsleg ut, og er vakker, trass det verbarka smale andlet er merkt av slit og liding. – Sa du noko? spør han.

Hosa hans Båljørn er stoppa. Han hiv henne frå seg, geispar og syp luft til seg.

– Det er kusleg stram lukt! synest han.

Rambern syp og luft til seg.

– Er truleg målinglukt! tyder han det.

Båljørn opnar vindauga.

Vårnatta strøymer inn og har med seg søt sterk dåm av uppbløytt jord og av regnvått gras. Vårnatta smyg rundt og skvetter um seg ange av gror og blomar. Nattstilla fyller kottet med kviskr av nuslande lauv og med sog av sjø-skvaling.

Båljørn let ruta vera opi. Han set seg med eit blad i handa. Det er hugnad i å lesa. Rambern målar. Det er hugnad i å måla. Ja hugnad i å sjå ho Innber vakne upp av fargane. Båljørn les eitkvart frå heimbygda. Han drøymer seg heim til forelder og systkin. Han undrest på um ikkje Sjugur har noko heim, etter som han aldri nemner barndomsheimen.

– Skulde havt ein liten kjærast, du og! lær Rambern.

– Ja kjærastane kjem du i hug, veit Båljørn. Men høgt segjer han:

– Eg skulde truleg det. Sjugur veit ikkje at Dåråt skvattar inn i hjarta hans Båljørn. Han veit berre Båljørn treng ein liten kjærast til å ryske burt ugraset i blomehagen. Difor skulde Båljørn havt ein liten kjærast. Det var sant!

Båljørn hiv bladet frå seg, so det smell etter.

– Eg har vel kjærast eg! Han sprett upp, dansar burt golvet, og stanar ved opne ruta.

Rambern vender seg nyfiken.

– Har du kjærast? Det sjøgrøne i augo blir spegelskirt av storundring. – Du narrar meg!

– Neimenn ei! Båljørn stirer ut i vårnatta.

My-hankane didrar i den kvitblå luft. Nedanfor vindauga glin trollkattspyet i veg-gryfta. Og ei kveldskingle flaksar rundt ein einkale. Langs vegen ut etter skyggjer store lauvtre, lik digre skuggar. Og langt undan skoller åsane djupblå mot himlen.

– Kven er kjærast din, Båljørn?

– Giss på, du!

Det skrattlær ein stad uti natta, kanskje i bjørkebysket i Røysing-halla eller under hengjebjørkene etter sjøstranda. Inn i millom riksar munnspel og gnell visetrallar.

my-hankane: myggesværmen; kveldskingle: flaggermus.

– Giss på du! Giss på!

Frå sumarfjøset på Hodden skrattlær unge lippur blodvarmt.

Nei rett so artigt ungdomen har det ute, tenkjer Båljørn. Han vender seg til kameraten: – Kan du ikkje gisse på?

– Du er kan hende glad i Dåråt, dottera til landhandlaren?

Båljørn kvepp og raudnar. Og Rambern forstår han har gissa rett. Båljørn trudde ikkje han skulde bli utfurda so fort. Han vinn seg ikkje til å svara. Han blir ottesam. Rambern kan finne på å taka Dåråt frå han. Rambern er ikkje til å lite på, soleis. Båljørn tregar han ymta frampå um kjærasten.

– Høyrer du, Båljørn! Er det Dåråt?

– Ja, svarar Båljørn, so lågt at Rambern knapt høyrer.

Atter singlar ein varm gjentelått ut frå sumarfjøset.

Båljørn let att augo, han vil gøyme biletet av Dåråt i hugen. Men han støkk. For Rambern skrattar. Og Båljørn misser biletet av Dåråt. Ei styggmagt fer gjenom han. Kanskje Dåråt ligg i sumarfjøset og gjel, saman med ein eller annan av unggutane. Det kan vera likt henne. Ho er ofte saman med einkvan, ligg i graset, uppi skogen eller nedmed sjøstranda.

Rambern skjek hårluggen. – For ein tull du er, Båljørn!

Båljørn høyrer ikkje, han kjenner ein vond sting der hjarta er. Det gjer ilt å vita at Dåråt er saman med ein annan. Eller er ho ikkje ute i ei slik fremmeleg trollnatt. Gjenta som gjel i sumarfjøset, er kan hende ei tausfille i lag med ein nattelaupar.

– Ei slik hulder som Dåråt! skjeller Rambern. Kva vil du med Dåråt? Ho er so svart i syna ho gjer ljosan dagen svart.

Eit munnspel riksar frå sjøstranda. På vegen glor ei padde mot natt-ula i hengjebjørka. Og my-hankane syng over trollkatt-spyet i vass-deplen.

Båljørn tenkjer einast på Dåråt. Tru um ho er ute? Og er ho ute lyt han møta henne. Han unner ikkje nokon annan godt av ho Dåråt. Han slengjer på seg trøya, og tek den breidbrema sluskehatten.

– Kor tenkjer du deg?

– Ut.

– Midt på natta! Er du galen!

Båljørn har alt opna døra. Og inn glytter natthimlen, blå og skir. Og ei remse grønblå skog, og eng og kryddande åkrar.

– Bi litt!

Båljørn vender seg, arg. – Kvifor det?

– Eg blir med deg.

Du skal sjå, tenkjer Båljørn, at han Sjugur, den skarven, vil ha ho Dåråt sjølv. – Nei, eg bier deg ikkje! blæs han, sinna. Det er sårt å vita at Sjugur vil ha ho Dåråt. Sjugur som han elles held so av. Han vender han ryggen, og kutar ut. Rambern står og gleiner etter han, ut døropet.

Ei raud sky tjuknar i vest over sjøen. Nedmed åsen er skya svartbrun, som samanløype blod.

Rambern har sett seg innfor den opne døra. Han grev seg med seneharde fingar i hårgarden, og harmar seg. Den Båljørn-tosken! Lata seg bli bergtaken av ei svarthulder som Dåråt. Båljørn burde rådd seg ei skikkeleg gjente, og ikkje ei hulder. Rambern blir so tungsam og mylen, han storlær.

Han ris upp. Han lyt vera ferdig med å måla på biletet. Han steller seg og ser på arbeidet sitt. Biletet er godt tilstelt. Jagu er det godt! Håret krulla og gullgult, mjukt. Augo blå, og so milde det gjer reint godt å sjå inn i dei. Og so lippune med kirsebærhud over ungt blod. Han blir so glad han får tårur i augo. Det er so lelligt han fekk biletet godt til. Han hengjer det upp på veggen over senga.

mylen: mørk.

Vakker – vækje! Vakkert namn og! No når han har måla Innber, har han den gleda å sjå henne stødt, ja når han ligg i senga.

Han kvekk, vender hovudet og lyder.

Ein sylvlått sanglar millom unge tenner frå natta og mot han. Rambern steller seg ved ruta. Blåhimlen har myrkna, og raudskyene i vest har rivna og syner lange frynsor. Unggjente-låtten utan frå natta ruller i fysneklunkar mot han, og minner um tidurleik, og lokkar mange minne av molda i Rambern. Minna kviskrar um at han sjøl har vore tidur og har spela for røyur, dei kokla og flaksa kring han.

Sjugur Rambern sting nevane innunder bukseselane, og tråvar i sokkeleistane over golvet. Det flør og skavlar kvitt i hugen. Elskhugsminna sig inn på han, samlar seg og blir store.

Fyrst var det Ånmarja. Ho var huldrevakker og hadde ein svart villskog, der Rambern-folen tulla seg burt. Det lo og skrikla all stad i huldreskogen, medan han fór i tull der. Men unghesten åt mykje saftugt gras på myrjara der i skogen. Då han fann leida ut att, var han ikkje til å gå jambredd med.

Han burde kan hende måle sin fyrste kjærleik.

Og hesten kneggja til seg andre glatthærde skinande ungmerrar. Kåte dansa dei kring han. Å desse gras-beita, der unghesten og ungmerrane dansa gjenom kne-gras og beit gong og annan av graset.

Sjugur Rambern minnest gjentune sine. Alle. Og minna gled han.

Han ser ho Elnanna med det eldraude tussfletthåret. Henne prakka han inn på ein gardmann. Ho var ærleg verd eit bilete, ho Elnanna med ungen og den gråhærde kall-skroppen ho fekk til mann. På biletet laut det vera blomar attmed Elnanna og tislar attmed kall-skroppen. Ho gret då Rambern skubba henne undan seg. Stakar Elnanna! ynkar han henne.

Og ho Magna som berre fekk ein husmann til å ala upp ungen sin! Ho kom til å bli eit syrgjeleg bilete. Ho Magna, mosebrune krullhovudet! Men svelen og kjærleg var ho, lik ein kattunge som ein stryk gjenom pelsen. Stakar!

Rambern blir ålvorsam. Han dunkar seg på bringa, og priser lukka. Han har vore heppen all dag.

Augo stanar på biletet av Innber.

– Du var no godbiten min lel, du! kviskrar han i sælt minne. Ja den natta Innber fyrste gongen vart hans. Det var etter ein fest, to år sidan. Han skunda seg frå festen og inn gjenom lauvskogen attum ungdomshuset. Han var i uvêrslynde og hadde harde byur i hugen, han tenkte gifte seg med Magna, må vita. Han syntest synd på den husmannen han narra gjenta til namngjeva som barnfar. Og i sinnet tok han upp ein kupulstein og blekka til ein lubben og skjelkvit bjørkelegg under ein grøn lauvstakk. Det small som eit byrseskott etter steinen. Småfuglane skvatt upp og flaksa livredde inn gjenom skogen. Då møtte han ei ung gjente. Ho trudde visst han var tullut. For ho la i renn frå han, so stakken stod rett ut. Han etter so det smala i ungskog han braut ned. Gjenta kvein i vitskræmd redsle. Og skalv i armane hans, han klemde henne til seg.

– Å mor! Mor! jamra ho. Og redsla brast i ein hikstande gråt.

Han tok det gull-lokka ungvækje-hovud millom handlabbene, og stirde inn i den skjelvande blå augne-himmel i det redde andlet. Då roa ho seg, ho spegla seg i hans sjøgrøne augo. Gråten stilna. – Du er visst snild lel, du! tenkte ho, då han smilte mot henne. Bjørkeskogen stod andstill kring dei og glytte bljug ned på sine kvite legger. Siljekjerret bretta ut sylvblada. Dei gule strå nigde til blåbjøllune. Medan den raude røsslyng kysste skorne til dei to som låg andfanges i vårnatt-rus.

svelen: længtende etter kjærtegn.

– Trøyst meg lite sidan òg, du! ynskte ho Innber, då dei skildest.

– Å Innber, Innber! Rambern held av deg enno!

Han står framfor vindauga og femner med armane i lausa lufta, vil trykkje gjenta til seg – So ljoslevande stig ho i hugen. Å Innber, Innber!

Han driv bråhuga over golvet. Det gløser i augo. Vårnatta strøymer inn opne ruta, og kitlar naseborune. Ein dåm frå doggvått gras. Der paddune bykser, og iglane legg slim-vegar. Dåmen ber all ande frå alt livet, det taslande og tuslande, det som kraumar fram og parar seg medan våren varar.

Rambern tenkjer på Gamla si. At Gamla skulde taka magta slik frå han! Han har truleg vore for veik i kjøtet. Men han vilde ikkje vera veik i kjøtet lenger. På det slår han i bordet, so det hoppar ... Og elles ... Kvinnfolk er kvinnfolk, stakk er stakk. Det kjem på eit ut kven han får.

Gamla er bra, det er ho visseleg. Ho er til års, og slepp å få små. Det er velsigna for ein arbeidsmann. Ho er so stygg han får ha henne einsaman, og det er bra for ein gift mann. Jau Gamla er skjebba. Um ho ikkje nett er so som Innber.

Gamla er rund og jamntjukk som ein sekk. Munnen og tennene likjest på ein kløyvd muserterskolm med svarte erter. Innber er mjå som ein blometein når han lear seg og veiftar med rosur. Ho har marihønur i augnebrærne. Og munnen er eit kløyvt kirsebær. Og ein ljos stein i kirsebæret kjem fram når ho er skjelmsleg.

Men Gamla er snild og let han gjera det han lystar. Og det er meir enn bra for han som aldri rår med seg sjølv. Men heretter vil han sjå til å rå med seg, han vil ikkje narre andre. Det er synd på dei han narrar. Han storskrattar, so det skaldrar gjenom romet. Det er synd på dei han narrar.

Han ruggar att og fram etter golvet. I hoseleistane. Og knyt nevane inn under bukseselane. Han stig tungt. Og stanar ved vindauga, og syp luft til seg. Bringa hevjar seg. Senane spanar seg, skjelvande og harde. Han snøsar og verar. Det flyt sylv i augo. Han knuar hendene mot vindaugskarmen, og styn. Unge gjentur singlar med sylvbjøllur til han, utan frå natta. Og det ølar friskt, av ungdom og sevje.

Han rin ut gjenom ruta. Det er for gale å vera inne i det mugge kottet og kjenne på roteteven av vegger og klæde. Ei slik natt. Slik fáns natt. Då små sylvbjøllur singlar alle stader etter vegane, og kimar til leik. Lufta er varm som nymjølk, og har godlukt av ungdom i det blå håret. Nei ei slik natt lyt ein ha ein kjærast. Ja um ein før har tylfta full. Um ein òg har kone og eit heilt hestlass ungar lyt ein ha ein ny kjærast i ei slik fáns natt.

Båljørn og Dåråt godnar seg med kvarandre ute. Og elles gjeng dei saman par um par. Frå frosken og padda til Båljørn og Dåråt. Den friske vellukta renn inn til Rambern, og rusar han. Han står, likt eit fanga skogsdyr, innfor bur-stengslune. Det lyser inn i kvite rangaugo. Han verar skog. Han vil bryta seg ut av buret, tråve til skogen. Og leva fritt liv der, eta og danse og sova.

Han tek på seg skor og trøye og luve. Og diltar i småtråv ut etter vegen. Naseborune vidar seg. Bringa kuvar seg rund. Stega blir støe, jamne og små-lomsande. Som når ein tung tjor legg i renn mot ein flokk kyr.

Ved sida hans tøygjer fjorden seg. Sjøen skvalar over grøngule singel-steinar, upp fjera. Dreg seg attende. Og skvalar fram att. Dei blodraude skyer gjev den svartblå fjord ein tim raudbrunt. Augo i Rambern sym ut fjorden. Sjøen ligg godblid og bresjar medan Rambern tråvar ut etter vegen, og spilar ut dei verande naseborur. Han sakkar på. To karar og eit kvende kjem han i møte. To herremenner og ei ung dros. Rambern glimsar mot drosa, og får ein snev av uro. Han veit kven drosa er. Men har aldri kjent ei slik uro attmed henne. Ho er Innbranna. Og er einaste dottera og barnet til kaksen på Røysing.

tjor: gra-ukse.

Ho er svart og gul, er ho. Har svart kjole med gule border. Har svart hatt med gule blomar. Ho ter seg byrgt, har fint gonglag, og er mjå og svagande, og har ein mjuk sleng i mjødmene.

Rambern finn augo hennar. Ein raud blenk glor i hennar – lik ein gullsmed på myrkbrun mose. Rambern ser einast den raude skjelvande blenken. Ho går framum han. Han freistar minnast korleis ho såg ut. Ho var ljosleitt og hadde store myrke augnebruner, ei bjug nase og smilehol over lippa. Soleis såg ho ut. Nett no.

Ho vender seg etter han, og har lentuge rørslur. Rambern blir underleg all igjenom. Han sit fast i eitkvart. Han orka ikkje slite seg laus.

– Eg vart visst forelska, mullar han. Og kan hende ho i meg!

Han er upphiten. Det rusar gjenom han. Han lyt taka seg på tak, skal han ikkje sjangle som ein full mann.

– Var det ikkje ein kjærast eg skulde ha? spør han seg.

Han vender seg etter henne att. Men der vegen svingar,et skogen upp gjenta.

Ein bustivil søv ved vegkanten. Når bustivilen andar, kakkar det som ein motor i rørsle. Ein frosk hukrar i eit guløygd trollkjerring-spy i ein dy-brun vassdepel. Og av røyr og strå dryp sylv og dett perlur.

Rambern bykser over veg-gryfta, og labbar burt etter ein finnbust-voll, ned til sjøen. Det sanglar i blåskjeljar og singel, og klaskar i sandrug og sjøgras som subbande kysser føtene hans. Han lyfter armane og andar inn sjø-lufta. Bringa kuver seg rund og stor. Han verar mot sjøen. Augo er grøne og kvite, lik sjøen. Han luter seg ned og huknar i kneledene, kjøyrer handa ned i vatnet og fyller handloven med sjøskum, og vaskar panna.

bustivil: pindsvin.

Hoj! Det er helsebot. Han lyt base seg inn med meir saltskum, og fyller handloven att.

Eit par småmortar står still i vatnet. Dei skvett redde undan nevane hans, og viskar med spolen og uggane.

Saltskumet er kaldt og tender eld i daudt blod og set herdsle i slobette nervar. Han driv på og auser skum i augo, til det svid etter det salte kaldvatnet.

Då han atter dolsar over finnbust-vollen, går han so det gneister etter. Hovudet er byrgt lyft. Føtene stryk burt dogga, og set gullfar i det sylvglitrande graset.

So snart det blir sundag vil han måle Innbranna – so som han såg henne den blå natt.

Skal han vende um og gå heim og leggje seg? Nei han er ikkje trøytt, ikkje ei slik natt.

Han driv rundt fjordvågen, og fyl ikkje vegen. I graset vavlar og trør han, og kostar med olbogen dogga av småskogen. Han kjem til Hernesset, og stig uppå ein gravhaug, står stor og svart mot himlen og stirer ut fjordgapet, der den raude skya tynnest og tek blått i seg. Han elskar den blå nått, dei blå bygder. Det er milevide utsyn. Bygd etter bygd. Halvøy etter halvøy. Han kjenner seg i ætt med alt. Det er blått og stort i han sjølv òg.

Dogga blenkjer i augo hans.

Lengst ute flyt ei blå ysme. Der i blå-ysma ligg ei halvøy. Han ber den halvøya med seg i hugen, ser på henne, når han kjem til ei vakker bygd. Det sit i han, han har havt heimen sin på den halvøya. Elles løyner det meste frå barndomsheimen seg i ein blå-røyk. Han minnest ikkje korleis det bar til at han laut fara heiman frå. So lenge sidan tykkjest det vera.

Han er ein av dei siste renningar av ætta. Berre den yngre broren, Audun, attåt han. Og har som dei fleste rallarar kome burt frå sitt upphav. Men enno ber han nakken høgt. Enno glønar augo. Og enno kjenner han seg som ein deil av folket i desse bygder. Han har blod med dei.

Han minnest Lifjellgruva stana drifta. Det var den dagen stigeren Arnfinn Landsem slost med halve arbeidsstokken, og stigeren laut røme inn gjenom villfjellet. Då reiste Sjugur Rambern, 16 år gamall, sør etter. Og han vart sør-på mange år. Men lengta alltid nord-etter til upphavet sitt.

Han har tidomtil vore leid seg og har tenkt gjera det av med seg ... Ja har han i røynda tenkt det, tru? Verda er vakker. Han elskar millionlivet ho er laga av. Hadde han vilja kunde han gjort det av med seg inn-på fjellet, då han sette kosen burt frå den brende byen ved havet. Det var den gongen han og Ølløv Skjølløgrinn og Drøbakken laut gå frå den stakaren i snøstormen.

Rambern rys, han minnest snøstormen. Vinden ulte, det var ikkje manns mål å høyre. Snøfoket gauv og piska, dei såg ikkje handa fyre seg. Det var eit ver med trolldom i lufta. Kanskje var han ein tosk, når han ikkje gav upp den gongen. Men det var det, han var ung.

Dagen imar fram. Gullet glimar i aust. Åsane blir fyrst bleikgrøne. So blå. Og det blå blir tunnar di lenger undan. Til fjella i fjordgapet blår mest som himlen. Livet vaknar av nattblunden og reinskar mælet. Nattvuku tralar frå grantoppane. Staren kvitrar i graset, der dogg-glitret grår som ein kingelvev. Det skvanklar etter åretak frå fjorden. Det dunkar i båt-keipar. Nattefiskarane leiter seg til båtstødene.

Årgamall is byrjar tine i Rambern. Etter som isen losnar, stig våtvarm eim og hildrar tankane i si blå-ysme. Hugen kjem i kjenning med millionlivet all stad frå. Han høyrer jordandedraga. Ei søgjing som snart veks og snart tverrar av. Frå sjøen og frå skogen. Frå graset og frå bekkesytra. Alt mengjer seg i lufta, og blir til eit sog alle stader frå.

nattvuku: måltrosten.

Rambern stig ned av gravhaugen. Føtene svabbar mot ein gullbost-dusk ved ein velt bautastein. Stilkane brotnar. Og kvit mjølk tyt ut. Rambern tek upp ein gul loden blome. Men kjenner ram lukt, og hiver blomen. Det kjem for han at den freke lukta eimar upp av gravhaugen. Truleg er han ein bause til kar, han i haugen. Etter di han har slikt stort gravminne. Kanskje rudde han bygda. Kanskje lever ætta på gardane enno. Han kan vera ein av forfederne til Rambern òg, kven veit. Enn um han ris or haugen og stirer på ættingen. Vil han lyfte sverdet og hogge då. Gubben i haugen kan berre freiste. Rambern evlar knuvle han nedåt. So gubben skal bli glad han smett under torva att – og søv den svevn han skal ha.

Han har levd utan mål, det er so. Og kan hende vel hardt. Men har ikkje gått i baret. Fleste dådverk gjer seg ved eit tilfelle. Han som gjer dei, ser dei ikkje. Det er ei trøyst, um enn mager. Han vil orsaka seg, han har sumla burt ungdomen sin, på anlegga og i gruvune, og held truleg fram so. Til han slit ut seg, og kjem på kassa.

Kvifor gifte han seg ikkje med gardjenta der sør? Kunde vore ein kakse i bygda då. Han lær. Han skulde finne på selje seg òg! Til ei han ikkje elska. Attåt alt gale elles. Nei då tråvar han heller, fri, og lever so som han kan. So lenge vengene ber.

Blå røyk stig frå ei storsteinspipe. Alt dag! Rambern lyt gå heim og bu seg til arbeidet. Synene som natta slepte inn i hugen, kvarv. Han tenkjer på leirskjeringa og slitet. Hovudet sig ned mot bringa, trøytt. Han illbannar.

Han ser upp mot Røysing-garden. Der bur gjenta hans. Stor og kvitmåla ligg stovelona, i ein blømande kirsebærskog. Det er store raude uthus. Og utsyn mot den lange breie fjord.

Innbranna Røysing kviler i draumar no. Eller har ho nyst lagt seg. Dei har framandfolk på garden. Innbranna var ikkje i lag med bygdefolk, då han møtte henne. Og byfolka turar og gled seg over vårnatta og det naturvæne utsyn, til morgonen renn.

Innbranna! Tru ho lika han? Augo titra og skalv då ho møtte hans.

Han skrattar. Ho er ikkje dei fyrste augnepar han har set slik titring i. Det gjer han godt å vita, han eig magt som før.


OPS/images/cover.jpg
KRISTOFER UPPDAL

e SCHEHUUG





OPS/images/logo.jpg





OPS/images/titlelogo.jpg
e ASCHEHUUGQ

e





